
XONANDALIK IJROCHILIGINI 
O‘RGATISHNING PEDAGOGIK 
YONDASHUVLARI

Muxammatova Ozoda Muzrabovna
Samarqand davlat pedagogika instituti
“Musiqa ta’limi” kafedrasi kata o‘qituvchisi

Annotatsiya: Maqolada talabalarga an’anaviy xonandalik ijrochiligini o‘rgatishda qo‘llaniladigan pedagogik yondashuvlar 
tahlil qilinib, unda an’anaviy xonandalikning mohiyati, janrlari, shuningdek, talabalarda vokal texnika, nafas olish, ovoz 
hosil qilish, intonatsiya, diksiya va artikulyatsiyani shakllantirishdagi amaliy metodlar yoritilgan. Pedagogik jarayonda 
tinglash, tahlil qilish va ijrochilik ko‘nikmalarini mustahkamlashning ahamiyati ko‘rsatilib, milliy musiqa merosining talaba-
larga o‘rgatilishi orqali ma’naviy-estetik tarbiyani rivojlantirish imkoniyatlari tahlil qilingan.

Kalit so‘zlar: an’anaviy xonandalik, talabalar, pedagogik yondashuvlar, musiqiy ko‘nikmalar, nazariy va amaliy 
mashg‘ulotlar, maqom va mumtoz ashulalar, musiqa ta’limi.
Abstract: The article analyzes pedagogical approaches used in teaching students traditional vocal performance, explores 
the essence and genres of traditional vocal art, and examines practical methods for developing students’ vocal technique, 
breathing, voice production, intonation, diction, and articulation. The importance of listening, analysis, and reinforcement 
of performance skills in the pedagogical process is highlighted, as well as the opportunities to develop spiritual and aes-
thetic education through teaching students national musical heritage.

Key words: traditional vocal performance, students, pedagogical approaches, musical skills, theoretical and practical 
classes, maqom and classical songs, music education.
Аннотация: В статье анализируются педагогические подходы, применяемые при обучении студентов традици-
онному вокальному исполнительству, раскрываются сущность и жанры традиционного вокального искусства, а 
также рассматриваются практические методы формирования вокальной техники, дыхания, постановки голоса, 
интонации, дикции и артикуляции у студентов. Подчеркивается значение слушания, анализа и закрепления 
исполнительских навыков в педагогическом процессе, а также рассматриваются возможности развития духов-
но-эстетического воспитания через обучение студентов национальному музыкальному наследию.

Ключевые слова: традиционное вокальное исполнительство, студенты, педагогические подходы, музыкальные 
навыки, теоретические и практические занятия, маком и классические песни, музыкальное образование.

KIRISH
Musiqa inson ruhiyatiga chuqur ta’sir ko‘rsatish imkoniyatiga ega bo‘lib, uni go‘zallik olamiga olib kiradi va 

axloqiy, g‘oyaviy tarbiyalashning muhim vositalaridan biri hisoblanadi. Shu sababli musiqa insonni yuksak did 
bilan qurollantiradi, unga ma’naviy ozuqa beradi va yosh avlodni ma’naviy barkamol etishda samarali vosita 
bo‘lib xizmat qiladi.

Bugungi kunda musiqa ta’limini samarali tashkil etish jarayonida o‘qituvchilarning roli juda katta. Jahon-
ning ilg‘or mamlakatlarida musiqa o‘qituvchilarini tayyorlashning yangi metodlari va imkoniyatlari bo‘yicha 
chuqur ilmiy izlanishlar olib borilmoqda. Shu bilan birga, O‘zbekistonda ta’lim tizimini rivojlantirish, yoshlarning 
ma’naviy dunyoqarashini yuksaltirish va umummilliy qadriyatlar asosida o‘zligini anglashni o‘rgatish ustuvor 
vazifalardan biri sifatida qaraladi [11].

Milliy mumtoz musiqa san’atining, xususan, maqom va ashulachilik janrlarining o‘rni bu jarayonda beqi
yosdir. O‘zbekiston Respublikasi Prezidenti Shavkat Mirziyoyevning 2017-yil 17-noyabrdagi “Maqom san’atini 
rivojlantirish chora-tadbirlari to‘g‘risida”gi qarori bu sohadagi davlat siyosatini belgilaydi [1]. Shu bilan birga, 
talaba-yoshlarning musiqa merosimizni chuqur o‘rganishi va an’anaviy xonandalik san’ati bo‘yicha malakalarini 
oshirish imkoniyatlari yaratilmoqda.

MAVZUGA OID ADABIYOTLAR SHARHI
An’anaviy xonandalik san’ati turli qismlarga bo‘lingan, lekin ular orasida ashulachilik janri o‘zining keng 

tarmoqli va mazmun-mohiyatga ega ekanligi, tuzilish qonuniyatlari hamda turli ijro uslublaridan iboratligi bilan 
ajralib turadi. An’anaviy xonandalik san’ati o‘z mavqeyi, mohiyati, mazmuni, vazifasi va ijrochilik xususiyatlari 
jihatidan ikki yirik guruhga – ovoz va so‘z bilan bog‘liq bo‘lgan aytim yo‘llari hamda cholg‘u orqali ifoda etiluvchi 
cholg‘u yo‘llariga bo‘linadi [9]. Ularning har biri o‘z navbatida quyidagi janrlarga tasniflanadi:

1.	 Mumtoz yalla va ashula – har biri rivojlangan kuy va shakldan, o‘ziga xos mazmundan hamda ijro uslu-
bidan iborat;

2.	 Yirik ashula janri bo‘lmish katta ashula faqatgina Farg‘ona vodiysida shakllanib, rivojlangan;

3.	 Dostonlar – xalq epik janri bo‘lib, adabiy matn, she’r va musiqadan iborat uch birlik tamoyili mavjudligi bilan 
ajralib turadi;

4.	 Maqomlar – o‘z navbatida maqom ashula yo‘llari hamda yirik ashula-cholg‘u turkumli janr sifatida keng 
tarqalgan bo‘lib, Buxoro shashmaqomi, Xorazm maqomlari turkumi va Farg‘ona-Toshkent maqom yo‘llari 
kabi maqom turkumlaridan iborat [3].

Cholg‘u yo‘llari:

1)	 rivojlangan kuy va shakllardan iborat bo‘lib, murakkab ijro uslublari mavjudligi bilan ajralib turuvchi cholg‘u 
kuylari yoki asarlar hamda cholg‘u turkumlari;

2)	 maqom cholg‘u yo‘llari va turkumlari, jumladan, Cho‘li Iroq, Mushkiloti Dugoh, Ajam taronalari, dutor maqom 
turkumlari (Xorazmda), surnay maqom yo‘llari – Navo, Chorgoh va boshqalar (Farg‘ona-Toshkent);

3)	 mumtoz ashulalarning cholg‘u yo‘llari (variantlari) va turkumlari, jumladan, Tanovar turkumi, Chorgoh 
turkumi va boshqalar [4]. 

Ko‘rinib turibdiki, an’anaviy xonandalik san’ati keng tarmoqli bo‘lib, har biri o‘zining mazmun-mohiyatiga 
ega, tuzilish qonuniyatlari va turli ijro uslublaridan iborat. An’anaviy xonandalik san’atining eng yirik tarmog‘i 
maqomlardir.

Maqomlar O‘zbekistonning uchta hududida mavjud bo‘lib, Buxoroda “Shashmaqom”, Xorazmda “Xorazm 
maqomlari”, Farg‘ona vodiysida esa “Farg‘ona-Toshkent maqom yo‘llari” deb yuritiladi. Bundan tashqari, maqom 
yo‘llarida yaratilgan, shaklan va ijroviy xususiyatlari doirasi maqomlarga xos bo‘lgan bastakorlar ijodiga mansub 
ashulalar, “Suvoralar” va “Katta ashulalar” ham mavjud. Maqomlarni ijro etish uchun maxsus tayyorgarlik, bilim 
va albatta keng diapazonli ovozga ega bo‘lish lozim [10].

Har bir janr o‘ziga xos ijro uslubi, tuzilish qonuniyatlari va mazmun-mohiyatga ega. Ayniqsa, maqomlar 
O‘zbekistondagi uch hududda mavjud bo‘lib, ular Buxoroda “Shashmaqom”, Xorazmda “Xorazm maqomlari”, 
Farg‘ona vodiysida “Farg‘ona-Toshkent maqom yo‘llari” deb yuritiladi. Maqomlarni ijro etish maxsus tayyor-
garlik va keng diapazonli ovozga ega bo‘lishni talab qiladi [11].

TADQIQOT METODOLOGIYASI
Talabalarda an’anaviy xonandalik ko‘nikmalarini shakllantirish tizimli va uzluksiz o‘quv-ijodiy jarayonni 

talab qiladi. Samarali pedagogik yondashuvlar quyidagi yo‘nalishlarda amalga oshiriladi:

•	 vokal texnika va ijro mahorati – ovozni sozlash, nafas olishni boshqarish, sof intonatsiya, diksiya va arti-
kulyatsiya ko‘nikmalarini shakllantirish;

•	 nazariy bilimlar – maqom, ashula janrlari, ularning tuzilishi, mazmuni va tarixiy rivojlanishi bilan tanishtirish;

•	 amaliy mashg‘ulotlar – o‘quvchilarga ashula va maqomlarni ijro etish, mohir hofizlar ijrosini tinglash, tahlil 
va muhokama qilish orqali badiiy didni rivojlantirish;

•	 ijodiy yondashuv – talabalarda ijro etilayotgan asarlarning badiiy xususiyatlarini anglash, ularni farqlash va 
ijrochilikda shaxsiy ifodani yaratish imkoniyatini oshirish [9].

Bunday pedagogik jarayon talabalarda milliy musiqa merosini chuqur anglash, estetik va ma’naviy tafak-
kurni shakllantirishga xizmat qiladi. Shu bilan birga, u bo‘lajak musiqa o‘qituvchilarini malakali, ijodiy va barkamol 
shaxs sifatida tarbiyalashda asosiy vosita hisoblanadi. 

O‘zbek an’anaviy xonandalik ijrochiligi juda qadimiy tarixga ega bo‘lib, mamlakatimiz hududidan topilgan 
turli arxeologik topilmalar og‘zaki an’anadagi kasbiy musiqa ijodi ildizlarining chuqurligidan dalolat beradi [3].

Eng qadimgi quldorlik davlatlari – Xorazm, Sug‘diyona, Yunon-Baqtriya, Kushon podsholigi davrlarida milliy 
musiqa madaniyati gullab-yashnagan va u aholining ijtimoiy-siyosiy hayotida muhim rol o‘ynaganligi ko‘rinib 
turadi. Dastlab, xalq og‘zaki poetik ijodining namunalarida ajdodlarimizning tabiat haqidagi qadimiy tasavvur-
lari va tabiatdagi yovuz kuchlarga qarshi kurashlari ifoda etilgan bo‘lsa, keyinchalik u insonlarning ma’naviy-
ijtimoiy ehtiyojlarini qondirish vositasiga aylangan. Vaqt o‘tishi bilan qadimiy og‘zaki musiqa ijodi kasbiy ko‘rinish 
shakllarini olgan va rivojlangan.

Islom dini O‘rta Osiyoga kirib kelishi bilan an’anaviy xonandalik yanada boyib, Temuriylar saltanati davrida, 
Buxoro amirligi, Qo‘qon va Xiva xonliklarida o‘ziga xos og‘zaki ijodning yuksak namunalari paydo bo‘lgan. Shu 
davrda bayramona qo‘shiqlar, ommaviy tomosha san’ati, dorbozlik va qo‘g‘irchoqbozlik usulidagi qo‘shiq va 
musiqa asarlari yaratilgan, bu esa xalqimiz ijodkorlik xususiyatlarini namoyon etgan [10]. 

Natijada, ashula, katta ashula va maqom kabi kasbiy ijrochilik janrlari shakllangan. Shayboniylar hukmdori 
Ubaydulloxon Hirotdan Hofiz Axiy Garaviyni Buxoroga chaqirtirib, maqom ijrochilari maktabini tashkil etgani va 
Darvish Ali Changiy tomonidan yozilgan “Risolai musiqi” asari maqomlar va ularning sho‘balari, usullari hamda 
musiqiy nazariyani tizimli o‘rganish imkonini bergan. XIX asr ikkinchi yarmida Buxoro maqomlari “Shash-
maqom” nomi bilan atalgan [7].

Xorazm xonligi tarixida XIX asrda Xon Muhammad Rahimxon Soniy xalq musiqasi va maqomlarni 
asrashga alohida e’tibor qaratgan. U “Feruz” I, II, III ijrolari orqali xalq ichida mashhur bo‘lgan va maxsus 
farmon bilan maqomlarni daxlsiz mulk sifatida himoya qilgan [11].

Shu bilan birga, Qo‘qon xonligida XVIII asr o‘rtalarida Umarxon hukmdorligi davrida Toshkent-Farg‘ona 
maqom yo‘llari Shashmaqom asosida shakllangan va ustoz sozanda hamda xonandalar tomonidan ijod 
qilingan [5].

XIX–XX asrlarda an’anaviy xonandalikning yangi iste’dodli ijrochilari yetishib chiqdi. Dastlabki musiqa ta’lim 
mashg‘ulotlari Munavvar Qori, Behbudiy, Avloniy, Hamza kabi namoyondalar tomonidan tashkil etilgan makta-
blarda olib borilgan. XX asr boshlarida, 1918-yil iyun oyida Turkiston xalq konservatoriyasi ochilishi, Buxoro, 
Samarqand va Farg‘onada musiqa bilim yurtlari faoliyat boshlashi bo‘lajak musiqa o‘qituvchilarini tayyorlashda 
muhim qadam bo‘lgan.

1850–1900-yillarda mamlakatimizda bir qancha mahoratli hofizlar avlodi yetishib chiqqan: Ota Jalol Nosirov, 
Ota G‘iyos Abdug‘aniyev, Hoji Abdulaziz Abdurasulov, Domla Halim Ibodov, Levi Boboxonov, Sodirxon hofiz, 
Mulla To‘ychi Toshmuhammedov, Madali hofiz, Matyoqub Harratov va boshqalar. 1930-yillardan keyin uchinchi 
avlod vakillari – Matpano ota Xudoyberganov, Hojixon Boltayev, Mixail Tolmasov, Yunus Rajabiy, Boboxon va 
Akmalxon So‘fixonov kabi ijrochilar yetishib chiqdi. Shuningdek, bastakorlar – Yunus Rajabiy, To‘xtasin Jalilov, 
Komiljon Jabborov, Gʻaniyon Toshmatov, Doni Zokirov, Saidjon Kalonov, Nabijon Hasanov, Muhammadjon 
Mirzayev va Muxtojon Murtozoyev yaratgan ashula va katta ashulalar xalqimiz an’anaviy musiqa merosining 
boy qismiga aylangan [6].

XX asrning 20-yillarida Muhiddin Qoriyoqubov va Tamaraxonim tashabbusi bilan “Ko‘k ko‘ylak” ansambli 
tashkil etilib, keyinchalik Urgutda “Beshqarsak”, “Moxi Setora”, “Munojot”, “Gavhar” kabi ansambllar faoliyat 
boshladi. Shu bilan birga, bolalar uchun folklor va an’anaviy musiqa ansambllari tashkil etilib, xonandalik ijodi-
yoti rivojining mustahkam poydevori yaratildi. Mustaqillik davrida O‘zbekiston Respublikasi musiqa, madaniyat 
va san’at sohasida tub islohotlarni amalga oshirib, an’anaviy xonandalik ijodiyoti uchun yangi imkoniyatlar 
yaratdi. Sharq musiqasi kafedrasining 1978-yilda O‘zbekiston davlat konservatoriyasida tashkil etilishi va 
1982-yilda ilk maqom ijrochiligi tanlovining o‘tkazilishi kasbiy musiqa san’atiga davlat e’tiborining mustahkam 
ifodasidir. Tanlov orqali Rahmatjon Qurbonov, Mahmudjon Tojiboyev, Mashrabjon Ermatov, Munojot Yo‘lchi-
yeva va boshqa xonandalar omma e’tiboriga tushdi. Akademik Yunus Rajabiy tomonidan shashmaqom va 
Toshkent-Farg‘ona maqomlari nota yozuviga tushirilishi ham o‘zbek an’anaviy kasbiy musiqa ijodiyoti tarixida 
muhim voqealardan biri bo‘lib, 1949-yilda O‘zbekiston radiosi qoshida maqomchilar ansamblining tashkil etilishi 
san’at rivojiga turtki bo‘ldi [7].

XULOSA
Xulosa qilib aytganda, an’anaviy xonandalik san’ati talabalarda nafaqat kasbiy, balki ma’naviy-estetik rivoj

lanishda ham muhim ahamiyatga ega. U milliy musiqa merosini, she’riy va badiiy qadriyatlarni uyg‘unlashtirgan 
holda yoshlarni estetik did va musiqiy savod bilan qurollantiradi. Talabalarda an’anaviy xonandalik ko‘nikma-
larini shakllantirish jarayonida samarali pedagogik yondashuvlar qo‘llanilishi, nazariy va amaliy mashg‘ulotlar 
tizimli tarzda tashkil etilishi zarur. Shu yo‘l bilan bo‘lajak musiqa o‘qituvchilari milliy san’atimizni davom etti
ruvchi, barkamol va ma’naviy yetuk shaxslar sifatida yetishadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

